
Ein Cenhadaeth 
Mae Canolfan Polisi Cyhoeddus Cymru yn helpu gwella'r broses o lunio polisïau a gwasanaethau 

cyhoeddus trwy gefnogi gweinidogion ac arweinwyr gwasanaethau cyhoeddus i gael mynediad at 

dystiolaeth annibynnol drylwyr am yr hyn sy'n gweithio, a’i rhoi ar waith.  Mae’n gweithio mewn 

partneriaeth ag ymchwilwyr ac arbenigwyr polisi blaenllaw i gyfuno a defnyddio tystiolaeth sy’n bodoli 

eisoes a nodi bylchau lle mae angen cynhyrchu gwybodaeth newydd.   

Mae'r Ganolfan yn annibynnol ar y llywodraeth ond yn gweithio'n agos gyda llunwyr polisi ac 

ymarferwyr i ddatblygu syniadau newydd ynghylch sut i fynd i'r afael â heriau strategol ym meysydd 

iechyd a gofal cymdeithasol, addysg, tai, yr economi a chyfrifoldebau datganoledig eraill. Mae’n: 

• Cefnogi Gweinidogion Llywodraeth Cymru i nodi tystiolaeth awdurdodol ac arbenigedd 

annibynnol sy’n gallu helpu llywio a gwella polisïau, cael mynediad atynt a’u defnyddio; 

• Gweithio gyda gwasanaethau cyhoeddus i gyrchu, cynhyrchu, gwerthuso a defnyddio 

tystiolaeth ynghylch yr hyn sy'n gweithio wrth fynd i'r afael â’r prif heriau economaidd a 

chymdeithasol; ac yn 

• Tynnu ar ei gwaith gyda Gweinidogion a gwasanaethau cyhoeddus i hyrwyddo dealltwriaeth o 

sut gall tystiolaeth lywio a gwella'r broses o lunio polisi a gwasanaethau cyhoeddus a 

chyfrannu at ddamcaniaethau ynghylch llunio a gweithredu polisi. 

Trwy secondiadau, lleoliadau PhD a’i rhaglen Prentisiaethau Ymchwil, mae'r Ganolfan hefyd yn helpu 

meithrin gallu ymysg ymchwilwyr i gymryd rhan mewn ymchwil sy’n berthnasol i bolisi sy'n cael effaith. 

I gael rhagor o wybodaeth, ewch i’n gwefan drwy www.wcpp.org.uk 

Arianwyr Craidd 

Sefydlwyd Prifysgol Caerdydd yn 1883.  Mae Caerdydd yn brifysgol 

uchelgeisiol ac arloesol sydd wedi’i lleoli mewn prifddinas ffyniannus, ac mae'n 

benderfynol o feithrin perthnasoedd rhyngwladol cadarn wrth iddi amlygu ei 

hymrwymiad i Gymru. 

Mae'r Cyngor Ymchwil Economaidd a Chymdeithasol (ESRC) yn rhan o 

Ymchwil ac Arloesedd y DU, sef sefydliad newydd sy'n dwyn ynghyd saith 

cyngor ymchwil y DU, Innovate UK ac Research England i wneud y mwyaf o 

gyfraniad pob cyngor a chreu'r amgylchedd gorau i ymchwil ac arloesi ffynnu. 

Llywodraeth Cymru yw llywodraeth ddatganoledig Cymru, sy'n gyfrifol am 

feysydd allweddol o fywyd cyhoeddus, gan gynnwys iechyd, addysg, 

llywodraeth leol, a'r amgylchedd. 

http://www.wcpp.org.uk/

Crynodeb 

• Mae cynhwysiant digidol yn hwyluso 

mynediad at wasanaethau sy'n cael 

effaith gadarnhaol ar iechyd, 

cyflogaeth, addysg a thai. Felly, gall 

cael eich allgáu o'r amgylchfyd 

digidol, neu hyd yn oed bod â 

mynediad rhannol ato, fod yn 

ffynhonnell anghydraddoldeb 

economaidd a chymdeithasol. 

• Mae allgáu digidol yn llesteirio gallu 

pobl i gymryd rhan mewn 

perthnasoedd cymdeithasol ac yn y 

gweithgareddau economaidd, 

cymdeithasol, diwylliannol neu 

wleidyddol sydd ar gael i'r rhan fwyaf 

o bobl mewn cymdeithas. 

• Heb wella cynhwysiant digidol mewn 

byd sy'n gynyddol ddigidol, bydd y 

rhai sydd wedi'u hallgáu'n ddigidol yn 

cael eu gwthio fwyfwy i’r cyrion a'u 

gadael ymhellach ar ôl. 

• Er bod bylchau gwybodaeth o hyd, 

mae arwyddion clir bod angen i 

bolisïau fynd i'r afael â mynediad 

corfforol at TGCh, tlodi data a 

llythrennedd digidol. 

• Mae cysylltiadau rhwng allgáu digidol 

a meysydd polisi yr ymdrinnir â nhw 

mewn adolygiadau eraill, er enghraifft:  

o Defnydd o drosglwyddiadau 

arian parod: Mae digideiddio 

cynyddol darpariaeth les yn rhoi 

blaenoriaeth i wella cynhwysiant 

digidol. 

o Tlodi tanwydd: Mae cynhwysiant 

digidol yn helpu aelwydydd i 

sicrhau'r prisiau ynni gorau drwy 

gymharu gwahanol fargeinion a 

chynyddu rhwyddineb newid 

darparwyr. 

• Rydym yn cwblhau'r adolygiad gyda 

rhai camau gweithredu addawol a all 

gefnogi rôl cynhwysiant digidol o ran 

gwella cyfleoedd bywyd grwpiau 

difreintiedig yng Nghymru, sef: 

o Er bod fforddiadwyedd yn elfen 

allweddol o fynediad, a bod 

defnydd digidol yn sensitif i bris, 

mae rhaglenni llwyddiannus yn 

gofyn am ddull cyfannol, ac mae’n 

rhaid iddynt fynd i'r afael ag 

agweddau eraill sy’n gysylltiedig â 

chymhelliant, sgiliau a hyfforddiant. 

o Mae gwahaniaethau o ran defnydd 

hefyd yn cael eu llywio gan y 

perthnasedd canfyddedig i 

anghenion defnyddwyr, na all 

hygyrchedd digidol yn unig eu 

newid. 

o Gall rhaglenni llythrennedd digidol 

leihau cyfraddau allgáu digidol. 

Fodd bynnag, mae yna ddiffyg 

tystiolaeth werthuso o ansawdd 

uchel i helpu i lywio 'yr hyn sy'n 

gweithio'. Mae angen mynd i'r afael 

â rhwystrau ysgogol, ac mae 

rhaglenni llythrennedd yn debygol 

o fod yn fwy llwyddiannus o'u 

cysylltu ag angen clir. 

Cefndir 
Comisiynwyd Canolfan Polisi Cyhoeddus Cymru gan Lywodraeth Cymru i adolygu 

strategaethau, rhaglenni ac ymyriadau tlodi ac allgáu cymdeithasol ledled y byd. Fel 

rhan o'r gwaith hwn, comisiynwyd y Ganolfan Dadansoddi Allgáu Cymdeithasol 

(CASE)1 yn Ysgol Economeg Llundain i gynnal adolygiad o'r dystiolaeth ryngwladol 

ar bolisïau a rhaglenni addawol a gynlluniwyd i leihau tlodi ac allgáu cymdeithasol ar 

draws deuddeg maes polisi allweddol. Mae'r adroddiad hwn yn canolbwyntio ar 

allgáu digidol.  

Dyma’r cwestiynau allweddol a ofynnwyd ym mhob un o’r deuddeg adolygiad polisi: 

• Pa bolisïau, rhaglenni ac ymyriadau rhyngwladol sy’n effeithiol wrth leddfu 

tlodi? 

• Pa briodweddau/safonau a nodweddion sy’n allweddol neu’n gyffredin i’r 

gwahanol ddulliau hynny? 

Ymdrinnir â'r cwestiynau drwy ddarparu: 

• Cyd-destun Cymru ym mhob maes polisi a phrif fentrau Llywodraeth Cymru;  

• Gwybodaeth fanwl am berthynas y maes polisi dan sylw â thlodi ac allgáu 

cymdeithasol; 

• Crynodeb o’r dystiolaeth ynghylch profiad a allai helpu i ddeall effaith polisïau 

ar bobl ac ymateb y bobl i bolisïau o’r fath;  

• Trosolwg o'r dystiolaeth ryngwladol ynghylch effeithiolrwydd polisïau (gan 

gynnwys astudiaethau achos); a 

• Heriau a ffactorau hwyluso sy’n gysylltiedig â rhoi polisïau ar waith.  

Yn ogystal â’r deuddeg adolygiad polisi, rydym wedi llunio adroddiad trosolwg sy’n 

crynhoi’r dystiolaeth allweddol o bob adolygiad unigol, nodi cysylltiadau rhwng 

gwahanol feysydd polisi a chloriannu’r holl dystiolaeth i roi nifer o argymhellion polisi, 

neu gamau gweithredu addawol, ym mhob un o’r deuddeg maes. Cyfeiriwch at yr 

Atodiad i gael manylion am fethodoleg, gan gynnwys sut y dewiswyd y deuddeg 

maes polisi penodol. 

 

1 Sefydlwyd y Ganolfan Dadansoddi Allgáu Cymdeithasol (CASE) yn Ysgol Economeg a Gwyddor Wleidyddol 
Llundain (LSE) ym 1997. Canolfan ymchwil amlddisgyblaethol ydyw sy'n archwilio anfantais gymdeithasol a rôl 
polisïau cymdeithasol a chyhoeddus wrth ei hatal, ei lliniaru neu ei gwaethygu. Mae gan ymchwilwyr yn CASE 
brofiad helaeth o gynnal adolygiadau polisi sy'n ymdrin â thystiolaeth yn y Deyrnas Unedig a llenyddiaeth 
ryngwladol. 

Mae'r gwaith hwn yn rhan o gyfres o adroddiadau a gynhyrchwyd gan WCPP fel rhan 

o'i gwaith ar dlodi ac allgáu cymdeithasol ar gyfer Llywodraeth Cymru. Yn ogystal â'r 

gwaith hwn gan CASE, ceir dau adroddiad ar natur, graddfa a chyfeiriad tlodi ac 

allgáu cymdeithasol yng Nghymru – un yn canolbwyntio ar dystiolaeth a data 

meintiol, a’r ail yn canolbwyntio ar dystiolaeth o brofiad go iawn (Carter, 2022a; 

2022b). Comisiynodd WCPP hefyd y Sefydliad Polisi Newydd i gynnal adolygiad o 

strategaethau lliniaru tlodi rhyngwladol (Kenway et al., 2022) sy'n archwilio dulliau 

llywodraethol cyffredinol o fynd i'r afael â thlodi.    

Cyflwyniad 
Mae cynhwysiant digidol yn hwyluso mynediad at wasanaethau sy'n cael effaith 

gadarnhaol ar iechyd, cyflogaeth, addysg a thai. Gall eithrio o'r amgylchfyd digidol, 

neu hyd yn oed fynediad rhannol ato, fod yn ffynhonnell anghydraddoldeb 

economaidd a chymdeithasol, yn enwedig wrth i gymdeithasau ddod yn fwy dibynnol 

ar Dechnolegau Gwybodaeth a Chyfathrebu (TGChau) a chynnydd mewn 

digideiddio, proses sydd wedi'i chyflymu gan y pandemig Coronafeirws. Amlygodd 

profiadau yn ystod y pandemig, yn enwedig yn ystod cyfnodau clo pan ddisgwyliwyd 

i'r rhan fwyaf o bobl weithio ac astudio gartref, fod cynhwysiant digidol yn golygu bod 

angen dyfais addas, mynediad at y ddyfais ar adeg gyfleus, mynediad at gysylltiad 

dibynadwy a digon o ddata a sgiliau i'w defnyddio.  

Yn ôl Arolwg Cenedlaethol Cymru, roedd 10% o bobl yng Nghymru wedi’u 

dosbarthu’n rhai a oedd wedi’u hallgáu’n ddigidol yn 2020 (sy'n golygu nad ydynt 

wedi defnyddio'r rhyngrwyd eu hunain yn ystod y tri mis diwethaf), i lawr o 19% yn 

2015 (Llywodraeth Cymru, 2020). Fodd bynnag, fel yr amlinellwn uchod, mae'r 

cysyniad o allgáu digidol yn ehangach o lawer na'r diffiniad hwn, ac mae diffyg sgiliau 

digidol yn fwy cyffredin. O'r 90% o bobl a oedd wedi defnyddio'r rhyngrwyd, dim ond 

73% y canfuwyd eu bod wedi defnyddio'r pum sgil yr ystyrir eu bod yn sylfaenol yn 

Fframwaith Cynhwysiant Digidol Cymru (Arolwg Cenedlaethol Cymru, 2021; 

Llywodraeth Cymru, 2018). Yn seiliedig ar adroddiad diweddaraf y Swyddfa 

Ystadegau Gwladol (2019), Cymru sydd â'r ganran isaf o'r boblogaeth sy'n dangos yr 

holl sgiliau sylfaenol ar draws rhanbarthau'r Deyrnas Unedig a'r ganran uchaf sy'n 

dangos dim sgiliau sylfaenol.  

Mae cryn dystiolaeth o wahaniaethau mewn perthynas ag allgáu digidol llwyr a diffyg 

sgiliau digidol: 

• Addysg – nid yw 31% o'r rhai heb gymwysterau yn defnyddio'r rhyngrwyd a 

dim ond 49% a ddangosodd yr holl sgiliau sylfaenol, o gymharu ag 81% o'r 

rhai â chymwysterau gradd neu uwch. 

• Oedran – roedd 48% o'r rhai dros 75 oed wedi'u hallgáu'n ddigidol a 18% o'r 

rhai dros 50 oed; dangosodd 53% a 36% o'r rhai 65-74 oed a 75+ oed sgiliau 

sylfaenol yn y drefn honno, o gymharu ag 84% ar gyfer y garfan iau. 

• Deiliadaeth tai – mae 17% o breswylwyr tai cymdeithasol wedi'u hallgáu'n 

ddigidol a dim ond 63% o'r rhai sy'n defnyddio'r rhyngrwyd sy'n dangos y pum 

sgil sylfaenol – yn nodedig, mae mynediad at y rhyngrwyd (76%) hefyd yn is 

nag ar gyfer perchen-feddianwyr (90%) a rhentwyr preifat (92%). 

• Anabledd – mae 21% o'r rhai sydd â chyflyrau iechyd tymor hir ac 

anableddau yn defnyddio'r rhyngrwyd, o gymharu â 93% o'r rhai heb gyflyrau 

iechyd ac anableddau o’r fath. 

• Cyflogaeth – mae gwahaniaethau ar draws statws cyflogaeth yn dod i'r 

amlwg, yn enwedig mewn perthynas â chael mynediad ar y rhyngrwyd gartref, 

sef 96% ymhlith y rhai mewn cyflogaeth, 84% ymhlith pobl ddi-waith a 78% 

ymhlith pobl economaidd anweithgar (Llywodraeth Cymru, 2019a; 2020; 

Arolwg Cenedlaethol Cymru, 2021). 

O ran iechyd yng Nghymru yn benodol, canfu Davies et al.  (2019) fod lefelau allgáu 

digidol yn uwch ar gyfer aelwydydd mwy difreintiedig, pobl hŷn a'r rhai â lefelau 

iechyd is. Yn benodol, mae defnyddio technolegau digidol i gefnogi iechyd (e.e. 

caffael gwybodaeth, rheoli cyflyrau iechyd a meddyginiaeth, gwneud apwyntiadau ac 

ati) yn llai cyffredin ymhlith pobl hŷn (24% o bobl 70+ oed o gymharu ag 87% o bobl 

16-29 oed) a'r rhai sy'n byw mewn ardaloedd â lefelau uwch o amddifadedd (51% o 

gymharu ag 84% ymhlith y rhai lleiaf difreintiedig).  

Cyd-destun polisi 
Mae'r pandemig wedi cyflymu arloesedd mewn amrywiaeth o feysydd polisi ond mae 

hefyd wedi dwysáu gwahaniaethau. Ar y naill law, cynyddodd y ddibyniaeth ar 

wasanaethau digidol i gadw mewn cysylltiad â gwasanaethau cyhoeddus, ffrindiau, 

teuluoedd a rhwydweithiau cymdeithasol, i brynu nwyddau ar-lein a chael 

gwybodaeth hanfodol. Ar y llaw arall, ychwanegodd at heriau mynediad (e.e. drwy 

gau ysgolion, llyfrgelloedd, swyddfeydd gwasanaeth cyhoeddus, a thrwy fwy o angen 

i rannu dyfeisiau, lwfansau data a lled band cysylltiad band eang) (Lucas et al., 

2020). Rhoddwyd rhai mesurau ar waith i sicrhau bod disgyblion yn parhau i allu cael 

mynediad at ddyfeisiau a chysylltedd sy'n angenrheidiol ar gyfer eu haddysg, ond nid 

yw mynediad at offer yn gwarantu mynediad o ystyried heriau fforddiadwyedd. O'r 

chwe miliwn o aelwydydd yn y Deyrnas Unedig sydd wedi methu â thalu o leiaf un bil 

cartref yn ystod y pandemig, biliau ffôn symudol a band eang oedd y rhai mwyaf 

cyffredin (3.4 miliwn o aelwydydd) (Cyngor ar Bopeth, 2020).  

Cyhoeddwyd 'Strategaeth Ddigidol i Gymru' ym mis Mawrth 2021 ac mae'n cynnwys 

cynhwysiant digidol fel un o chwe maes blaenoriaeth (ochr yn ochr â gwasanaethau 

digidol, sgiliau digidol, economi ddigidol, data a chydweithio, a chysylltedd digidol). Ar 

gyfer cynhwysiant digidol, y nod cyffredinol yw 'rhoi'r cymhelliant, y mynediad, y 

sgiliau a'r hyder i bobl ymgysylltu â byd sy'n gynyddol ddigidol, yn seiliedig ar eu 

hanghenion'. Dyma’r prif ganlyniadau y mae'r strategaeth yn ceisio eu cyflawni:  

• Lleihau nifer y bobl sydd wedi'u hallgáu'n ddigidol;  

• Pobl yn teimlo bod mwy o gymorth iddynt ac yn hyderus wrth ddatblygu sgiliau 

digidol sylfaenol a chael gafael ar gymorth;  

• Gwella mynediad at wasanaethau cyhoeddus; ac  

• Annog sefydliadau i gynllunio gwasanaethau sy'n dileu rhwystrau i'r rhai sydd 

heb hyder digidol.  

Mae'r pwyslais ar wella gwasanaethau cyhoeddus i ddiwallu anghenion defnyddwyr 

yn well yn dod i'r amlwg yn gryf mewn cyhoeddiadau diweddar – fel adroddiad y 

panel arbenigol 'Newid y system: gweddnewid gwasanaethau cyhoeddus trwy 

ddefnyddio digidol yn well' yn hwyr yn 2018 (Llywodraeth Cymru, 2019b). 

Menter berthnasol yn y maes hwn yw Cymunedau Digidol Cymru, sef rhaglen 

allweddol a ddechreuodd yn 2019, gyda chyllideb flynyddol o £2 filiwn. Mae'n cefnogi 

amrywiaeth o weithgareddau, gan gynnwys asesu cynhwysiant digidol, hyfforddiant 

digidol i staff a gwirfoddolwyr, benthyca offer digidol, cymorth i wirfoddolwyr, achredu 

cynhwysiant digidol, a datblygu partneriaethau. Mae hefyd yn cynnwys dulliau 

arloesol o drosglwyddo sgiliau rhwng y cenedlaethau, fel y fenter Arwr Digidol. Mae 

sgiliau digidol hefyd yn ganolog i'r rhaglen Sgiliau a Chyflogadwyedd. Mae 

gweithgareddau cynhwysiant digidol eraill sy'n cwmpasu mentrau lleol wedi cael eu 

treialu, fel y cynllun TGCh Cymunedol, neu’r Siarter Cynhwysiant Digidol sy'n 

cynnwys dros 280 o sefydliadau.  

Y berthynas â thlodi ac allgáu 

cymdeithasol 
Mae cynhwysiant digidol yn hwyluso mynediad at wasanaethau sy'n cael effaith 

gadarnhaol ar iechyd, cyflogaeth, addysg a thai (Ragnedda, 2018). Felly, gall eithrio 

o'r amgylchfyd digidol, neu hyd yn oed fynediad rhannol ato, fod yn ffynhonnell 

anghydraddoldeb cymdeithasol, yn enwedig wrth i gymdeithasau ddod yn fwy 

dibynnol ar TGCh ac wrth i ddigideiddio gynyddu. Wrth i dechnolegau digidol ffurfio 

cyfleoedd cyflogaeth, rhwydweithiau cymdeithasol a gwasanaethau preifat a 

chyhoeddus, mae allgáu digidol yn llesteirio gallu pobl i gymryd rhan yn y 

perthnasoedd a'r gweithgareddau economaidd, cymdeithasol, diwylliannol neu 

wleidyddol sydd ar gael i'r rhan fwyaf o bobl mewn cymdeithas. Ceir tystiolaeth o 

amrywiaeth o fuddion sy'n gysylltiedig â bod â mantais ddigidol mewn perthynas â 

chyfleoedd a chanlyniadau cyflogaeth, rhwydweithiau cymdeithasol estynedig, mwy o 

ymgysylltu dinesig a gwleidyddol, a gwell canlyniadau iechyd (van Deursen a 

Helsper, 2015; Sieck et al., 2021). Cysylltir lefelau uwch o sgiliau digidol â gwell 

canlyniadau cyflogaeth a dilyniant yn y farchnad lafur (Dickerson a Green, 2004; 

Truong a Sweetman, 2018), a gall leihau risgiau tlodi yn y pen draw. Yn aml, gall 

defnyddwyr gael y bargeinion gorau ar gyfer cyfleustodau (er enghraifft, contractau 

ynni) a phrisiau manwerthu ar-lein, gan adael y rhai sydd wedi'u hallgáu'n ddigidol 

dan anfantais ariannol. 

Mae cysylltiadau cryf rhwng allgáu cymdeithasol ac allgáu digidol wedi'u sefydlu ers 

tro. Mae allgáu digidol wedi'i ganoli mewn grwpiau sy'n agored i niwed ac mae 

tystiolaeth bod allgáu cymdeithasol ac anfantais economaidd wedi dod yn 

benderfynyddion cryfach o ymddieithrio digidol (Helsper a Reisdorf, 2016; Helsper, 

2014). Un o'r rhesymau pam mae byw mewn tlodi yn cynyddu'r tebygolrwydd o 

allgáu digidol yw'r gost sy'n gysylltiedig â phrynu technoleg a mynediad at y 

rhyngrwyd (e.e. data symudol a band eang). Gallai adnoddau cyfyngedig orfodi 

teuluoedd i gwtogi gwariant a chyfaddawdu, er enghraifft dewis rhwng gwario ar 

fynediad at y rhyngrwyd neu hanfodion eraill (e.e. bwyd a gwresogi). Mae'r 

strategaethau ymdopi hyn yn effeithio ar set eang o ganlyniadau cyflogaeth, iechyd 

ac addysg (fel y trafodwyd mewn adolygiadau eraill, e.e. ansicrwydd bwyd, tlodi 

tanwydd). Mae ôl-ddyledion ar filiau cyfleustodau hefyd yn elfen allweddol sy'n 

achosi i aelwydydd incwm isel wynebu dyledion problemus.  

Ar yr un pryd, mae'r rhaniad digidol yn newid yn unol â datblygiadau mewn technoleg 

a rôl newidiol technoleg ddigidol mewn cymdeithas. Mae mynediad at dechnolegau 

digidol (gan gynnwys fforddiadwyedd a chysylltedd band eang), sgiliau a 

chymhwysedd digidol (y gallu i ddefnyddio, creu, llywio'n llwyddiannus, a gwerthuso 

cynnwys ar-lein yn effeithiol ac yn ddiogel), a chymhelliant i gyd yn sail i'r hyder 

digidol sy'n angenrheidiol ar gyfer cynhwysiant llawn. Mae diffyg mynediad a sgiliau 

yn parhau i fod yn rhwystrau pwysig rhag cynhwysiant digidol, ond mae rhesymau 

ysgogiadol wedi cynyddu o ran pwysigrwydd i esbonio'r rhaniad digidol hwn.  

Wrth archwilio rhesymau ysgogiadol dros ddiffyg defnydd o'r rhyngrwyd, dangosodd 

Helsper a Reisdorf (2016) ei bod yn bwysig deall sut mae rhesymau dros 

ymddieithrio yn newid a sut mae nodweddion nad ydynt yn ymwneud â defnyddwyr 

yn cydgysylltu. Er enghraifft, mae pwysigrwydd cynyddol diffyg diddordeb fel ffactor 

sy’n rhagfynegi defnydd o'r rhyngrwyd, ar y cyd â phatrymau allgáu ymhlith yr 

henoed a'r rhai sydd wedi'u hynysu'n gymdeithasol, yn awgrymu bod angen ystyried 

cyfnod bywyd a chysylltiadau/ynysu cymdeithasol hefyd, yn hytrach nag oedran ar ei 

ben ei hun. Mae ymchwil ddiweddar wedi canolbwyntio ar yr hyn a ddiffiniwyd fel 

'rhaniad digidol trydedd lefel' (Scheerder et al., 2017): y tu hwnt i fynediad a sgiliau 

(sy’n nodweddu rhaniadau lefel gyntaf ac ail lefel), mae'r rhaniad digidol trydedd lefel 

yn ymwneud â gwahaniaethau mewn enillion o ddefnydd o’r rhyngrwyd a bylchau 

yng ngallu unigolion i drosi eu mynediad at y rhyngrwyd a'u defnydd ohono'n 

ganlyniadau ffafriol. Yn hyn o beth, unwaith eto, mae'r dystiolaeth yn dangos haenu 

yn seiliedig ar nodweddion economaidd-gymdeithasol (lefelau addysgol, statws 

galwedigaethol, incwm) gyda defnyddwyr mwy breintiedig yn elwa fwyaf o ddefnydd 

o'r rhyngrwyd (van Deursen a Helsper, 2015).  

Mae Ffigur 1 yn defnyddio fframwaith van Dijk (2020) i ddeall y ffordd y mae'r pedwar 

maes pwysigrwydd a gydnabyddir yn eang (agweddau, mynediad, sgiliau a mathau o 

ddefnydd), sy'n cael eu ffurfio gan nodweddion TGCh (e.e. y technolegau sydd ar 

gael), yn arwain at amrywiaeth o ganlyniadau economaidd a chymdeithasol. Mae'r 

rhain, yn eu tro, yn atgyfnerthu neu'n cymedroli'r anghydraddoldebau presennol sy'n 

deillio o nodweddion personol (e.e. oedran, rhyw, iechyd, ethnigrwydd) neu 

gategorïau safle (e.e. lefel addysg, statws yn y farchnad lafur, math o aelwyd). Mae'r 

gwahaniaethau hyn yn bwysig oherwydd efallai na fydd pontio rhaniadau mynediad a 

gwybodaeth yn ddigon i leddfu tlodi ac allgáu cymdeithasol os nad yw defnyddwyr 

difreintiedig yn elwa o ddefnyddio TGCh mewn gwirionedd.  

Ffigur 1. Mynediad at TGCh a'r berthynas ag allgáu cymdeithasol

 
Ffynhonnell: Addaswyd o van Dijk (2020) gan yr awduron 

o brofiad bywyd pobl yng Nghymru fod y dull 'digidol yn ddiofyn' sy'n cael ei 

fabwysiadu gan lawer o wasanaethau wedi gwaethygu allgáu cymdeithasol ymhlith 

pobl sydd wedi'u hallgáu'n ddigidol (Diverse Cymru, 2020).  

Mae perthnasedd TGCh i ddefnyddwyr yn hanfodol er mwyn esbonio rhwystrau 

cymhelliant. Mae ymchwil sy'n archwilio profiad byw 'ceiswyr cymorth digidol' sy'n 

dibynnu ar lyfrgelloedd cyhoeddus ar gyfer amrywiaeth o wasanaethau cymorth yn 

dangos bod gan y rhan fwyaf ohonynt ddiddordeb mewn cyflawni nod terfynol 

penodol, fel cofrestru ar gyfer budd-daliadau nawdd cymdeithasol neu wneud cais 

am swydd benodol (Allman et al., 2021). Nid oes ganddynt ddiddordeb mewn sgiliau 

digidol fel y cyfryw, ond yn hytrach mae angen technoleg arnynt ar gyfer eu 

hanghenion uniongyrchol, weithiau brys. Fodd bynnag, mae'r hyn sy'n ymddangos yn 

un dasg yn gofyn am amrywiaeth o gamau gweithredu mewn gwirionedd – yn 

enwedig i bobl nad oes ganddynt 'ôl troed digidol' ac mae angen iddynt sefydlu 

cyfrifon e-bost a chyfrineiriau, a dysgu sut i ddefnyddio meddalwedd sylfaenol. Mae'r 

camau hyn hefyd yn gofyn am ymrwymiad tymor hwy, gan fod rhaid i ddefnyddwyr 

allu dychwelyd i'r cyfrifon a sefydlwyd ar gyfer gwasanaethau sylfaenol, gwirio 

hysbysiadau e-bost ac yn y blaen. Mae cymhlethdod y tasgau hyn yn atal 

defnyddwyr ymhellach rhag datblygu diddordeb ehangach mewn sgiliau digidol eraill.  

Mae'r profiadau hyn yn dangos, hyd yn oed pan fydd gan bobl fynediad a 

chymhelliant i gael eu cysylltu'n ddigidol, bod caffael y cymwyseddau a'r hyder 

angenrheidiol yn broses emosiynol sy'n gofyn am ymgysylltiad parhaus. Yn 

gyffredinol, mae diddordeb cynyddol mewn archwilio llwybrau i gynnwys safbwyntiau 

a lleisiau'r rhai sydd wedi'u hallgáu'n ddigidol oherwydd gall hyn lenwi bylchau pwysig 

wrth gynllunio ymyriadau effeithiol (gweler Astudiaeth Achos 1). 

Astudiaeth Achos 1. Dulliau cyfranogol o fynd i'r afael ag 

allgáu digidol 

Gall dulliau cyfranogol helpu i gynnwys safbwyntiau defnyddwyr difreintiedig 

mewn ymyriadau i fynd i'r afael ag allgáu digidol drwy nodi rhwystrau rhag 

cynhwysiant a llunio polisïau sy'n berthnasol i anghenion pobl. Gall yr union 

broses o gymryd rhan fynd i'r afael â'r heriau ysgogiadol a archwiliwyd uchod. 

Mae mabwysiadu dull cyfranogol yn tynnu'n uniongyrchol ar y safbwyntiau 

beirniadol a drafodwyd yn yr adolygiad hwn, gan bwysleisio nad yw TGCh 

ynddo'i hun yn ateb i bob problem ond, yn hytrach, yn gallu gwaethygu 

anghydraddoldebau presennol (van Deursen a van Dijk, 2014). 

Mae enghreifftiau diweddar o ddulliau cyfranogol o fynd i'r afael ag allgáu 

digidol yn cynnwys rhai a fabwysiadwyd i lywio'r gwaith o gynllunio 'dinasoedd 

clyfar' yn Ewrop – dinasoedd lle mae TGCh yn ganolog i wella gwasanaethau a 

threfoli. Gall technoleg helpu dinasyddion i gyfrannu at 'wneud dinasoedd', 

ond mae hyn ynddo'i hun yn gofyn am feithrin cynhwysiant digidol er mwyn 

gwireddu 'Hawl i'r Ddinas' ar gyfer dinasyddion (Breuer et al., 2020) a gwneud 

atebion polisi yn fwy effeithiol a chynaliadwy (Laenens, 2019).  

Nid yw sicrhau bod data ar gael o reidrwydd yn golygu ymgysylltu neu newid: 

gall y ffordd y mae'r data ar gael ac yn ddealladwy i ddinasyddion fod yn 

bwysig ac mae ymgysylltiad cyfranogol yn gallu llywio strategaethau 

cyfathrebu, datgelu rhwystrau a thynnu sylw at anghenion dinasyddion. Fodd 

bynnag, mae angen amser i ddatblygu cyfranogiad dilys, er enghraifft i 

ddatblygu sgiliau a gallu dinasyddion a gweision sifil i allu cymryd rhan. 

Manylodd Laenens et al. (2019) ar arferion cyfranogol addawol manwl wrth 

ddatblygu 'symudedd clyfar' yn ninas-ranbarth Brwsel. Yr hyn a oedd yn sail i'r 

dull hwn o hybu cynhwysiant digidol oedd cylchoedd ailadroddol, o'r gwaelod i 

fyny, o ddiffinio problemau; adnabod rhanddeiliaid perthnasol; cymryd rhan 

mewn cynllunio gweithredu; a llunio atebion. Amlygodd Breuer et al. (2020) 

heriau o ran gweithredu polisi data agored yn y rhaglen Smart Flanders (sy'n 

cynnwys tair ar ddeg o ddinasoedd canol yn Fflandrys, Gwlad Belg).  

Mynediad at ddyfeisiau a chysylltedd 
Roedd polisïau sy'n mynd i'r afael ag allgáu digidol yn canolbwyntio'n wreiddiol ar 

fynediad – yn enwedig mynediad corfforol at offer a seilwaith technolegol – ond, ers 

canol y 2000au, mae pwysigrwydd sgiliau a defnydd wedi bod yn tyfu fel meysydd 

polisi allweddol (van Dijk, 2020; Vassilakopoulou a Hustad, 2021) ac yn fwy diweddar 

rhoddwyd sylw i 'dlodi data' a chysylltedd. Mae amrywiaeth o fentrau mewn gwledydd 

incwm uchel wedi gweld llywodraethau'n ymrwymo symiau mawr o arian (e.e. i 

gefnogi camau gweithredu cyhoeddus, preifat a chymunedol) i ehangu seilwaith (e.e. 

y seilwaith sy’n angenrheidiol i gefnogi ac ehangu cwmpas band eang cyflym) (y 

Comisiwn Ewropeaidd, 2020; OECD, 2019a; DDCMS, 2019). Nid yw argaeledd 

estynedig yn arwain yn awtomatig at ddefnydd (Hauge a Prieger, 2010) ac, fel y 

manylwyd uchod, mae mynediad at ddyfeisiau a chysylltedd yn parhau i fod yn 

faterion hollbwysig i rai grwpiau difreintiedig.  

Dangoswyd bod llyfrgelloedd a sefydliadau cymunedol eraill yn llenwi'r bwlch 

rhwng defnydd isel gartref (boed hynny oherwydd costau, sgiliau neu ddewis) 

a galw mawr am fynediad at dechnoleg a chysylltedd mewn nifer o wledydd 

(Powell et al., 2010). Yn arbennig, oherwydd bod gwasanaethau cyhoeddus wedi’u 

digideiddio’n eang mewn llawer o wledydd, mae llyfrgelloedd wedi ymgymryd fwyfwy 

â rôl cyfryngwyr o ran mynediad at wasanaethau digidol, gan ddarparu mynediad at 

ddyfeisiau a chysylltedd (Jaeger a Bertot, 2010). Mewn gwirionedd, mewn nifer o 

wledydd yn Ewrop ac yn yr Unol Daleithiau, mae llyfrgelloedd yn chwarae 

amrywiaeth o rolau i feithrin cynhwysiant digidol, gan gynnwys cynnig hyfforddiant a 

darparu cymorth unigol wedi'i deilwra (e.e. ar gyfer ceisiadau am swyddi a mynediad 

i wasanaethau cyhoeddus), a chynnal ymgyrchoedd cyfathrebu ac allgymorth 

(Manžuch a Macevičiūtė, 2020; Jaeger et al., 2012; Audunson et al., 2019; 

Stenstrom et al., 2019). Fodd bynnag, mae angen adnoddau digonol ar y rôl 

estynedig hon, er enghraifft i addasu'r gwasanaethau a ddarperir i anghenion y 

defnyddwyr (e.e. o ran oriau agor), ac i hyfforddi staff cymorth yn ddigonol. Mae'n 

amlwg bod cyfaddawdau rhwng y manteision a gynigir gan gymorth a mynediad cost 

is at ddyfeisiau a chysylltedd, ac anfantais o ran cyfyngiadau ar amserau mynediad 

ac argaeledd. Roedd yr anfanteision yn amlwg iawn pan gaeodd llyfrgelloedd yn 

ystod cyfnodau clo'r Coronafeirws ac roedd pobl a oedd yn ddibynnol arnynt ar gyfer 

gwasanaethau digidol yn wynebu allgáu digidol.   

Un modd i gynyddu mynediad mewn cartrefi at ddyfeisiau a chysylltedd yw trwy 

ddefnyddio cymorthdaliadau ymhlith defnyddwyr, sy'n ceisio ehangu defnydd trwy 

wneud TGCh yn fwy fforddiadwy i grwpiau difreintiedig. Mae rhai llywodraethau (e.e. 

Gwlad Groeg, yr Eidal, UDA), yn rhan o’u hymateb i bandemig y Coronafeirws, wedi 

cyflwyno cynlluniau i gynorthwyo teuluoedd incwm isel i gael mynediad at 

wasanaethau band eang. Er enghraifft, roedd y Budd-dal Band Eang Brys yn yr Unol 

Daleithiau yn darparu gostyngiad misol tuag at gost gwasanaethau band eang i 

aelwydydd difreintiedig cymwys, a ddaeth i fod trwy'r Comisiwn Cyfathrebu Ffederal. 

Amlygodd y pandemig ddiffyg mynediad at offer ar gyfer pob aelod o'r teulu mewn 

cartrefi (ar gyfer addysg a gwaith ar-lein), a 'thlodi data' sy'n cyfeirio at gontractau 

band eang a data symudol heb ddigon o ddata neu gyflymder lawrlwytho i ganiatáu i 

sawl aelod o aelwyd gael at wersi neu gyfarfodydd ar-lein ar unrhyw un adeg. Cyn y 

pandemig, roedd corff sylweddol o ymchwil wedi gwerthuso'r mathau hyn o 

gymorthdaliadau targedig yn yr Unol Daleithiau, lle maen nhw wedi bod ar waith ar 

wahanol lefelau (e.e. lefel leol, daleithiol a ffederal) – gweler Astudiaeth Achos 2.  

Astudiaeth Achos 2. Y Comisiwn Cyfathrebu Ffederal  
Y Gronfa Gwasanaeth Cyffredinol a’r Rhaglen Lifeline 

Mae Comisiwn Cyfathrebu Ffederal (FCC) yr Unol Daleithiau yn rheoli'r 'Gronfa 

Gwasanaeth Cyffredinol' – sydd wedi bod ar waith ers tro i warantu mynediad 

at safon sylfaenol o wasanaethau cyfathrebu, ac felly'n canolbwyntio ar 

gefnogi mynediad a fforddiadwyedd mewn cymunedau gwledig ac incwm isel. 

Mae'r FCC wedi bod yn weithgar wrth gynyddu’r defnydd o fand eang ymhlith 

aelwydydd incwm isel. Mae hyn yng nghyd-destun tystiolaeth sy'n dangos, er 

gwaethaf gwell seilwaith, rhwng 2003 a 2013, fod y bwlch defnyddio rhwng 

aelwydydd incwm isel ac incwm uchel wedi cynyddu bum pwynt canran mewn 

gwirionedd (Lee a Whitacre, 2017).  

Ers 2016, mae'r FCC wedi cynnig gwasanaeth disgownt, sef y Rhaglen Lifeline, 

sy'n cynnig cymorthdaliadau i gynyddu fforddiadwyedd gwasanaethau 

cyfathrebu uwch, gan gynnwys mynediad at fand eang. Arweiniodd ehangu 

ailwerthwyr di-wifr i'r rhaglen (h.y. sefydliadau sy'n gwerthu gwasanaethau di-

wifr o dan eu henw eu hunain, ond sy'n defnyddio rhwydweithiau darparwyr 

gwasanaethau eraill) at gynnydd sydyn mewn defnydd (24% bob blwyddyn 

rhwng 2008 a 2012), ond mae hyn wedi bod yn gostwng ers i ddiwygiadau sy'n 

ceisio lleihau gwastraff a chamddefnydd gael eu cyflwyno yn 2012.  

Mae tystiolaeth bod y rhaglen Lifeline wedi cynyddu defnydd yn gymysg. 

Canfu rhai gwerthusiadau cychwynnol o Lifeline gyfraddau cyfranogi gwahanol 

ar draws cynlluniau peilot, ynghyd â blaenoriaeth am gynlluniau cyflymder is, 

ac ychydig o ddiddordeb mewn cymryd rhan mewn dosbarthiadau hyfforddiant 

llythrennedd digidol a gynigiwyd ar y cyd â'r gwasanaeth (FCC, 2015; Wallsten, 

2016). Edrychodd gwerthusiadau hefyd ar b’un a oedd cyfrifon Lifeline yn 

disodli cyfrifon rheolaidd (gan greu aneffeithlonrwydd a pheidio â gwneud 

llawer i ehangu mynediad), ond dim ond ychydig o effeithiau amnewid a 

ganfuwyd, neu ddim o gwbl (Ford, 2021). Mae tystiolaeth hefyd bod ehangu 

Lifeline i gynnwys gwasanaethau di-wifr wedi cael effaith gadarnhaol 

sylweddol ar ansawdd gwasanaethau (gan wthio allan gwasanaethau o 

ansawdd is heb gymhorthdal) ac ar fân wariant aelwydydd, gan arbed mwy i 

aelwydydd na throsglwyddiad arian parod sy'n cyfateb i'r cymhorthdal 

(Conkling, 2018).  

Yn 2011, roedd yr FCC hefyd wedi cefnogi rhaglen cymhorthdal preifat i leihau 

cost mynediad at fand eang i aelwydydd incwm isel, drwy ddarparu offer 

cyfrifiadurol am lai na $150 a rhaglenni llythrennedd digidol. Canfu Rosston a 

Wallsten (2020) gynnydd mewn defnydd o fand eang, ond hefyd effeithiau 

amnewid, a dim gwahaniaethau o ran perchen ar gyfrifiadur. Mae'r llenyddiaeth 

hon yn dangos bod mynediad at fand eang gyda chymhorthdal yn gallu 

cynyddu defnydd ymhlith aelwydydd incwm isel, ond nid yw'n dileu bylchau'n 

llwyr, a allai gael eu sbarduno gan gost offer, llythrennedd digidol, agweddau a 

pherthnasedd i anghenion defnyddwyr.  

Mae gwaith mwy diweddar ar y rhaniad digidol wedi pwysleisio'r angen i fynd y tu 

hwnt i fesurau syml o allgáu digidol (e.e. defnyddio'r rhyngrwyd o fewn amserlen 

benodol), a bod ymlediad dyfeisiau rhyngrwyd symudol yn golygu ei bod yn bwysig 

gwahaniaethu rhwng y rhai sydd â mynediad at y rhyngrwyd ar ddyfeisiau symudol, y 

rhai sydd â mynediad band eang, ac unigolion sydd â mynediad at ddyfeisiau 

lluosog. Dangosodd van Deursen a van Dijk (2019), hyd yn oed mewn gwledydd 

sydd â lefelau uchel o fynediad at y rhyngrwyd, mae'n fwy tebygol bod gan bobl ag 

incwm uchel ac addysg fynediad at sawl dyfais, tanysgrifiadau ac apiau (a 

chysylltedd cyflymach). Mae pobl ar incwm isel ac sydd â lefelau addysg is, er nad 

ydynt, fel arfer, yn methu cael mynediad o gwbl, yn debygol o ddibynnu ar un ddyfais, 

sef ffôn symudol neu ffôn clyfar yn aml (van Deursen a van Dijk, 2019). Mae'r 

dyfeisiau hyn yn dal i fod yn israddol mewn sawl modd (e.e. storio, cyflymder, 

cysylltiad band eang penodedig) o'u cymharu â chyfrifiaduron a gliniaduron, ac yn 

cyfyngu ar allu’r defnyddwyr i ddysgu neu weithio ar-lein, er enghraifft. Mae'r duedd 

eang hon wedi arwain rhai ymchwilwyr i sôn am 'danddosbarth o ddyfeisiau symudol' 

(Napoli ac Obar, 2014). Mae tystiolaeth bod y gost yn rheswm allweddol sy'n sail i 

ddewis ffonau clyfar yn hytrach na dyfeisiau eraill (Lee a Whitacre, 2017; Rhinesmith 

et al., 2019).  

Mae gwahanol anghenion defnyddwyr – sy’n cael eu ffurfio, er enghraifft, yn ôl 

cyfnod bywyd a galwedigaeth – hefyd yn esbonio dewisiadau o ran dyfeisiau 

penodol: mae'r ddynameg hon yn cysylltu gwahaniaethau mewn defnydd digidol â 

gwahaniaethau economaidd-gymdeithasol sydd mewn bodolaeth (van Dijk, 2020). 

Yn wir, mae'r bwlch defnydd hwn yn helpu i esbonio'r hyn a alwyd yn 'rhaniad digidol 

trydedd lefel' (y manteision anghyfartal y mae’n ymddangos bod gwahanol grwpiau'n 

eu cael o ddefnyddio'r rhyngrwyd). Canfyddir yn gyson fod defnyddwyr a chanddynt 

statws economaidd-gymdeithasol uwch yn defnyddio'r Rhyngrwyd mewn dulliau mwy 

buddiol, er bod defnyddwyr mwy difreintiedig yn treulio mwy o amser ar-lein (van 

Deursen a van Dijk, 2014). Mae pobl yn defnyddio’r rhyngrwyd ar gyfer gwahanol 

fathau o weithgareddau (e.e. gwybodaeth, newyddion, datblygiad personol, trafodion 

masnachol, hamdden, rhyngweithio cymdeithasol a chwarae gemau). Dangosodd 

van Deursen a van Dijk (2014) fod pobl â lefelau uwch o addysg yn yr Iseldiroedd yn 

defnyddio'r rhyngrwyd ar gyfer gweithgareddau mwy cynhyrchiol, fel dysgu a gwaith, 

na'r rhai â lefelau is o addysg. Mae'r canfyddiadau hyn yn adlewyrchu tystiolaeth ar 

ddefnydd o ffonau symudol yn yr Unol Daleithiau (Tsetsi a Rains, 2017). Mae'r duedd 

gynyddol hon yn y 'rhaniad digidol trydedd lefel' yn ein hatgoffa bod angen i 

strategaeth effeithiol fynd i'r afael â lefelau ehangach o anghydraddoldeb. 

Yn gyffredinol, er bod fforddiadwyedd dyfeisiau a data yn elfen allweddol 

mewn perthynas â mynediad, a bod defnydd digidol yn sensitif i bris, mae'r 

llenyddiaeth hon yn dangos bod rhaglenni llwyddiannus yn gofyn am ddull 

cyfannol, a bod yn rhaid iddynt fynd i'r afael ag agweddau eraill sy’n 

gysylltiedig â chymhelliant, sgiliau a hyfforddiant neu 'lythrennedd digidol'. 

Mae gwahaniaethau o ran defnydd hefyd yn cael eu ffurfio gan berthnasedd i 

anghenion defnyddwyr, gan gynnwys gwahaniaethau yn sefyllfa defnyddwyr yn y 

farchnad lafur, na all hygyrchedd digidol yn unig ei newid.  

Llythrennedd digidol 
Mae llythrennedd digidol, llythrennedd cyfrifiadurol neu lythrennedd ar y Rhyngrwyd 

yn cyfeirio at y sgiliau a'r cymwyseddau gofynnol i weithredu mewn modd diogel ac 

effeithiol ar-lein. Mae Tasglu Llythrennedd Digidol Cymdeithas Llythrennedd America 

yn diffinio llythrennedd digidol fel 'y gallu i ddefnyddio technolegau gwybodaeth a 

chyfathrebu i ganfod, gwerthuso, creu a chyfleu gwybodaeth, sy'n gofyn am sgiliau 

gwybyddol a thechnegol'. Mae eraill wedi'i ddiffinio fel a ganlyn: 

"... set o sgiliau i gael mynediad at y rhyngrwyd, canfod, rheoli a 

golygu gwybodaeth ddigidol; ymuno â chyfathrebu ac ymgysylltu fel 

arall â rhwydwaith gwybodaeth a chyfathrebu ar-lein. Llythrennedd 

digidol yw'r gallu i ddefnyddio a gwerthuso adnoddau, offer a 

gwasanaethau digidol yn briodol, a'i gymhwyso i brosesau dysgu 

gydol oes." (Gilster, 1997, tud. 220). 

Mae llythrennedd digidol a chymhwysedd TGCh yn elfennau hanfodol o gynhwysiant 

digidol. Er bod llythrennedd digidol fel arfer yn cael ei addysgu i bobl ifanc mewn 

ysgolion, gall y rhwystrau i feithrin y sgiliau hyn a wynebir gan oedolion, yn enwedig 

oedolion hŷn, fod ychydig yn wahanol (Wilfong, 2006). Un elfen bwysig yw goresgyn 

diffyg hunanhyder mewn perthynas â dysgu sgiliau TGCh newydd (Reed, Doty a 

May, 2005). At hynny, mae pryderon am ddiogelwch ar-lein hefyd yn rhwystr (OECD, 

2019a). Gall y pryderon hyn ddeillio o brofiadau negyddol, fel dioddef colled ariannol 

trwy daliad ar-lein twyllodrus neu we-rwydo/gwe-gorlannu, neu drwy brofiad pobl 

eraill. Gall ymddiriedaeth gael ei pheryglu yn sgil achosion mynych o fynediad 

diawdurdod at ddata personol, sydd wedi bod yn cynyddu o ran maint a phroffil dros 

y blynyddoedd diwethaf (OECD, 2017).  

Mae unigolion sydd heb lythrennedd digidol yn fwy agored i broblemau diogelwch ar-

lein ac nid oes ganddynt y sgiliau sydd eu hangen i’w hamddiffyn eu hunain ar-lein. 

Gall pryderon am ddiogelwch digidol a/neu ddiogelu gwybodaeth bersonol amharu'n 

ddifrifol ar barodrwydd unigolion i gynnal gweithgareddau ar-lein. Mewn sawl un o 

wledydd yr OECD, mae bron i draean o unigolion (30%) yn dweud nad ydynt yn 

darparu gwybodaeth bersonol ar rwydweithiau cymdeithasol ar-lein ac, ar gyfartaledd 

(ar draws EU28), nid yw 14% yn archebu nwyddau neu wasanaethau ar-lein ac 

maen nhw’n ymatal rhag bancio ar y rhyngrwyd oherwydd pryderon diogelwch 

(OECD, 2019a). 

Mae ehangu llythrennedd digidol ymhlith oedolion yn bwysig ar gyfer lleihau allgáu ac 

ymyleiddio, yn enwedig yn achos oedolion sy'n agored i niwed (Jacobs et al., 2014). 

Mae llythrennedd digidol nid yn unig yn helpu i gadw defnyddwyr y rhyngrwyd yn 

ddiogel ar-lein, ond mae hefyd yn eu helpu i ymdopi â llawer iawn o wybodaeth a 

gwerthuso dibynadwyedd y wybodaeth honno (Eshet-Alkalai a Soffer, 2012). I’w 

fynegi mewn ffordd arall:  

"Mae gwella lefelau llythrennedd digidol oedolion yn hanfodol yn yr 

ystyr ei fod yn pontio'r rhaniad digidol ac yn wynebu materion allgáu 

ac ymyleiddio sy'n cyd-fynd â phwysigrwydd cynyddol 

gweithgareddau sy'n cael eu cyfryngu gan TGCh mewn bywyd 

cymdeithasol modern." (Jimoyiannis a Gravani, 2011) 

Wrth i gyfleoedd cymdeithasol symud fwyfwy i'r byd digidol, mae llythrennedd digidol 

nid yn unig yn grymuso – gall hefyd helpu i leihau ynysigrwydd cymdeithasol (Jacobs 

et al., 2014). Mae llythrennedd digidol hefyd yn allweddol i ddatgloi ehangu 

cyfranogiad oedolion mewn mentrau dysgu a dysgu gydol oes, gan ei fod yn hwyluso 

dysgu hyblyg o ran amser a phellter, gyda'r amod efallai na fyddai mynediad at 

TGCh, ynddo'i hun, yn gwneud pobl yn fwy tebygol o gymryd rhan mewn addysg ac 

(ail)ymgysylltu â dysgu (Gorard, Selwyn a Madden, 2003).  

Er gwaethaf pwysigrwydd llythrennedd digidol, mae amcangyfrifon diweddar yn 

awgrymu nad oes gan tua 15% o oedolion yn y Sefydliad ar gyfer Cydweithrediad a 

Datblygiad Economaidd (OECD) hyd yn oed y sgiliau cyfrifiadurol mwyaf sylfaenol 

(OECD, 2019b). Yn 2018, amcangyfrifwyd nad oedd gan 21% o boblogaeth y 

Deyrnas Unedig sgiliau digidol sylfaenol llawn (11.3 miliwn o bobl) ac nad oedd gan 

8% (4.3 miliwn) unrhyw sgiliau digidol sylfaenol (Mynegai Digidol Defnyddwyr y 

Deyrnas Unedig, 2018). Er mwyn mynd i'r afael â'r diffyg hwn, mae gwledydd wedi 

datblygu cynlluniau i wella sgiliau digidol. Er enghraifft, mae gan Hwngari gynllun 

datblygu cenedlaethol sydd â’r nod o ddarparu cyfleoedd hyfforddi sgiliau digidol i 

260,000 o oedolion â sgiliau isel o ranbarthau difreintiedig (OECD, 2020a). Yn 

ddiweddar, cyhoeddodd yr UE y Cynllun Gweithredu Addysg Ddigidol (2021-2027) 

sy'n cynnig gweledigaeth strategol hirdymor ar gyfer addysg ddigidol gynhwysol a 

hygyrch o ansawdd uchel (Undeb Ewropeaidd, 2020). 

Yn ystod y pandemig, pan ataliwyd hyfforddiant wyneb yn wyneb i’r sawl a oedd yn 

chwilio am waith, roedd gwasanaethau cyflogaeth cyhoeddus yn gallu parhau i 

ddarparu hyfforddiant (ar gyfer set ddethol o sgiliau y mae’n bosibl eu haddysgu ar-

lein) yn y gwledydd hynny lle’r oedd hyfforddiant ar-lein ar gael2 (OECD, 2020b). 

Fodd bynnag, mae pobl nad ydynt mewn gwaith yn llai tebygol o fod yn llythrennog 

yn ddigidol. Canfu amcangyfrifon diweddar ar gyfer y DU fod gan bron traean (31%) 

o bobl ddi-waith allu digidol isel neu isel iawn o gymharu â 19% o bobl yn y gweithlu, 

a chanfuwyd bod gan dros draean o hawlwyr budd-daliadau'r DU ymgysylltiad digidol 

isel iawn (Mynegai Digidol Defnyddwyr y Deyrnas Unedig, 2021). Felly, gallai gwella 

sgiliau digidol ymhlith pobl ddi-waith helpu i gynyddu mynediad at hyfforddiant.  

Mae'r dewisiadau ar gyfer y modd i ennill sgiliau digidol newydd yn amrywio yn ôl 

oedran; mae pobl iau yn hapusach i’w haddysgu eu hunain neu ddefnyddio 

ffynonellau gwybodaeth ar-lein na grwpiau oedran hŷn, ac mae’n well gan y grŵp 

oedran hynaf ddysgu sgiliau digidol newydd gan y teulu (gweler Ffigur 2) (Mynegai 

Digidol Defnyddwyr y Deyrnas Unedig, 2021). Dywedodd tua dwy ran o dair (67%) o 

oedolion y byddent yn gwella eu sgiliau digidol pe baent yn gwybod bod cymorth ar 

gael (Mynegai Digidol Defnyddwyr y Deyrnas Unedig, 2021). 

  

 

2 Er enghraifft, yn Estonia, yr Iseldiroedd, Awstria, Denmarc, a rhai rhanbarthau o'r Eidal a Gwlad Belg. 

Ffigur 2: Y ffordd hawsaf o ddysgu sgiliau digidol newydd, yn ôl oedran, 2021 

Ffynhonnell: Mynegai Digidol Defnyddwyr y Deyrnas Unedig, 2021, Ffigur 30. 

Er bod y niferoedd sy’n cymryd rhan mewn addysg oedolion i wella sgiliau digidol yn 

isel, sef cyfartaledd o 5-10% o bobl dros oedran ysgol mewn gwledydd datblygedig, 

mae nifer gynyddol o bobl yn teimlo bod angen addysg o’r math hwn arnynt (van Dijk 

a van Deursen 2014). Ar gyfer oedolion â sgiliau isel, mae'n ymddangos bod 

gofynion arbennig fel arweiniad personol gan athro, dysgu mewn ystafell ddosbarth 

ac yn y cartref a dysgu hunangyfeiriedig yn bwysig (De Greef a Bohnenn 2011; a 

ddyfynnwyd yn De Greef et al., 2015).  

Un ffactor a archwiliwyd mewn nifer o astudiaethau yw rôl hunaneffeithiolrwydd, ac 

yn enwedig hunaneffeithiolrwydd mewn perthynas â’r Rhyngrwyd (sef cred yr 

unigolyn yn ei allu ei hun i ddefnyddio'r Rhyngrwyd at ddibenion penodol), o ran 

cyfrannu at allgáu digidol a gwahaniaethau mewn llythrennedd digidol. Mae ymchwil 

wedi canfod tystiolaeth bod perthnasoedd hunanatgyfnerthol sy’n meddu ar brofiad 

blaenorol o'r Rhyngrwyd, o ddisgwyliadau o ran canlyniadau ac o ddefnyddio'r 

Rhyngrwyd, yn amlygu cydberthyniad sylweddol a chadarnhaol â dyfarniadau 

ynghylch hunaneffeithiolrwydd mewn perthynas â’r Rhyngrwyd (Eastin a Larose, 

2000). Roedd straen a hunanddibrisiad ynghylch y Rhyngrwyd yn perthyn mewn 

modd negyddol i hunaneffeithiolrwydd o ran y Rhyngrwyd (Eastin a Larose, 2000). 

Gall hunaneffeithiolrwydd hefyd fod yn ffactor pwysig sy'n cymell pobl i gymryd rhan 

mewn rhaglenni hyfforddi sgiliau digidol. Mae Astudiaeth Achos 3 yn cyflwyno menter 

a oedd yn edrych ar rôl hunan-effeithiolrwydd ochr yn ochr â rhaglen hyfforddi sgiliau 

digidol ar gyfer oedolion hŷn.  

Astudiaeth Achos 3. Hyfforddiant sgiliau digidol a rôl 

hunan-effeithiolrwydd ymhlith oedolion hŷn yn Hong Kong  

Astudiodd y rhaglen hon effaith hyfforddiant sgiliau digidol ochr yn ochr ag 

archwilio rôl hunan-effeithiolrwydd ar gymwyseddau a defnydd sgiliau digidol 

oedolion hŷn yn Hong Kong (Lam a Lee, 2006). Y boblogaeth darged oedd 

oedolion hŷn (55 oed a hŷn) heb brofiad cyfrifiadurol neu ychydig iawn, ond a 

oedd am ddysgu sut i ddefnyddio'r cyfrifiadur i gael mynediad at y rhyngrwyd. 

Dewiswyd y grŵp hwn oherwydd cyfraddau is o lythrennedd digidol a ffactorau 

ysgogiadol gwahanol o gymharu ag oedolion iau. Gallai hunaneffeithiolrwydd 

(y gred yn ein galluoedd ein hunain i gyflawni tasg) fod yn ffactor dylanwadol 

pwysicach ar gyfer y grŵp oedran hwn.  

Addysgodd tiwtoriaid hyfforddedig sgiliau cyfrifiadurol a rhyngrwyd sylfaenol 

i’r cyfranogwyr (cymerodd 1,000 o gyfranogwyr ran yn yr astudiaeth). Roedd y 

cwrs hyfforddi pedair awr yn cynnwys darlith/arddangosiad awr a hanner a 

sesiwn ymarfer. Rhoddodd y ddarlith (45 munud) wybodaeth sylfaenol am offer 

cyfrifiadurol a'r system weithredu. Dangoswyd i'r cyfranogwyr sut i weithredu'r 

bysellfwrdd a'r llygoden i bori gwefannau a chyfnewid negeseuon e-bost. 

Dilynodd y tiwtoriaid amlinelliad cwrs penodol, ond atebwyd cwestiynau yn 

ymwneud â'r cwrs wrth iddynt godi. Rhoddwyd 45 munud i'r cyfranogwyr 

ymarfer yr hyn yr oeddent wedi'i ddysgu.  

Ar ôl y cwrs, llenwodd y cyfranogwyr holiadur a chafodd rhai ohonynt asesiad 

gwybodaeth. Dyfarnwyd 'tystysgrif cwblhau' i'r cyfranogwyr. Chwe mis yn 

ddiweddarach, gwahoddwyd y cyfranogwyr i wneud asesiad 'gwybodaeth am 

gyfrifiaduron a'r rhyngrwyd'. Roedd yr asesiad yn ddewisol a phrofwyd y 

cyfranogwyr ar ddeunydd a addysgwyd yn y dosbarthiadau cynharach. 

Dyfarnwyd tystysgrif cyflawniad i'r rhai a ddewisodd wneud y prawf a'i basio.  

Edrychodd yr astudiaeth hydredol hon ar ddylanwad hunaneffeithiolrwydd, 

gorbryder a rôl anogaeth gan eraill. Cafodd hunaneffeithiolrwydd o ran y 

rhyngrwyd effaith sylweddol ar gymhwysedd defnyddwyr a oedd yn oedolion 

hŷn, ond wrth i’r cyfranogwyr gaffael y wybodaeth ofynnol a'r sgiliau 

angenrheidiol, roeddent yn dibynnu llai ar hunaneffeithiolrwydd i benderfynu 

p’un ai defnyddio cyfrifiaduron a'r rhyngrwyd; canfuwyd perthynas hunan-

atgyfnerthol rhwng hunan-effeithiolrwydd a defnydd llwyddiannus o 

gyfrifiaduron. Roedd y canlyniadau a ddisgwylir hefyd yn cael dylanwad 

sylweddol ar fwriad ac roedd anogaeth gan eraill yn dylanwadu ar 

hunaneffeithiolrwydd o ran y rhyngrwyd a’r canlyniadau a ddisgwylir. Er bod 

gorbryder yn dylanwadu’n negyddol ar fwriad defnyddio, canfuwyd bod ei 

effaith yn wan (Lam a Lee, 2006).  

Canfu'r astudiaeth dystiolaeth hefyd fod hyfforddiant cyfrifiadurol wedi gwella 

lles y cyfranogwyr drwy hybu eu hunanhyder a rhoi ymdeimlad o gyflawniad 

iddynt (Lam a Lee, 2006).  

 

Heriau a ffactorau hwyluso 
Mae angen ystyried i ba raddau y gall defnydd gwahaniaethol o TGCh ymwreiddio 

gwahaniaethau economaidd-gymdeithasol presennol. Mae lefelau is o sgiliau digidol, 

neu hyd yn oed ddiffyg sgiliau digidol, yn gysylltiedig ag oedran ond hefyd ag 

anfantais economaidd, gan gynnwys diweithdra. Er mwyn i fwy o gynhwysiant digidol 

leddfu tlodi ac allgáu cymdeithasol, mae angen i ddefnyddwyr difreintiedig elwa o’r 

cyfleoedd posibl cynyddol sy'n deillio o rai defnyddiau o TGCh. Gan fod defnydd yn 

gysylltiedig â pherthnasedd TGCh i weithgareddau pobl, ni ellir ynysu polisïau sy'n 

meithrin cynhwysiant digidol oddi wrth y rhai sy'n ceisio mynd i'r afael ag 

anghydraddoldebau sy'n bodoli eisoes. 



 

Allgáu digidol 23 

Ceir crynodeb o'r heriau a'r ffactorau hwyluso sy'n ymwneud ag ymyriadau 

cynhwysiant digidol a'u heffeithiolrwydd wrth fynd i'r afael â thlodi ac allgáu 

cymdeithasol yn Nhabl 1. 

Tabl 1: Heriau a ffactorau hwyluso 

Heriau Ffactorau hwyluso 

• Mae darpariaeth rhaglenni 

dameidiog yn golygu bod perygl o 

fethu â chyrraedd poblogaethau 

targed oherwydd diffyg 

ymwybyddiaeth. Mae diffyg 

ymrwymiad hirdymor sy'n 

angenrheidiol i ddatblygu sgiliau 

trawstoriadol a all ganiatáu ar 

gyfer cynnydd parhaus yn rhwystr 

pellach.  

• Mae pwyslais ar ddigideiddio 

cynyddol, yn enwedig 

gwasanaethau cyhoeddus, yn 

peryglu gwaethygu a chyfiawnhau 

allgáu drwy symud mwy o 

gyfrifoldeb ar unigolion y disgwylir 

iddynt ymgysylltu'n weithredol â 

thechnoleg i gaffael 

gwasanaethau hanfodol. Yn 

gysylltiedig, mae tybio y bydd 

cynyddu argaeledd TGCh yn 

arwain at fwy o gynhwysiant yn 

anwybyddu rhwystrau rhag 

mynediad a defnydd effeithiol, yn 

ogystal â'r angen i ddarparu 

dewisiadau amgen all-lein.  

• Mae lefelau isel o lythrennedd 

digidol ymhlith rhai grwpiau 

(grwpiau oedran hŷn, pobl ddi-

waith ac economaidd 

ddifreintiedig) yn llesteirio 

ymdrechion i leihau allgáu digidol. 

• Cynyddodd pandemig y Coronafeirws 

nifer defnyddwyr y rhyngrwyd a 

chymhwysedd digidol yn y boblogaeth 

mewn ymateb i fywyd pob dydd 

(addysg, gwaith, darparu 

gwasanaethau, manwerthu a 

chymdeithasol), gan symud ar-lein i 

raddau helaeth yn ystod y cyfnodau clo 

ac ar ôl cyflwyno rheolau cadw pellter 

cymdeithasol. Er bod y pandemig 

hefyd wedi tynnu sylw at raniadau 

digidol amlwg, mae'n rhoi cyfle i lunwyr 

polisïau adeiladu ar yr enillion hyn. 

• Mae’r dulliau sy'n gweithio orau yn 

mynd i'r afael ar y cyd â materion 

allweddol sy'n ymwneud â mynediad at 

TGCh (cymhelliant, mynediad corfforol, 

sgiliau), yn ystyried pa rai o'r rhain sy’n 

fwyaf perthnasol i grwpiau targed (yn 

ogystal â'u perthnasoedd), ac yn mynd 

i'r afael â ffactorau sy’n ymwneud â 

chyflenwad a galw. 

• Gall rhaglenni sy'n mynd i'r afael yn 

bendant ag anghenion defnyddwyr 

penodol (e.e. cyflogaeth neu 

anghenion addysgol) oresgyn 

rhwystrau ysgogiadol yn well. Maen 

nhw hefyd yn dibynnu ar nodi 

partneriaid perthnasol ac adnoddau a 

strategaethau allweddol i fynd i'r afael 

â'r anghenion hyn – i'r perwyl hwn, 

Nid yw bob amser yn amlwg i 

unigolion sydd â lefelau isel o 

sgiliau digidol sut i gael 

hyfforddiant a chymorth, ac mae'n 

well gan grwpiau oedran hŷn gael 

cymorth gan aelodau eraill o'r 

teulu.  

• Mae diffyg hyder a phryderon am 

ddiogelwch ar-lein yn rhwystrau. 

Mae angen i lywodraethau wneud 

mwy i sicrhau bod defnyddwyr yn 

teimlo’n ddiogel a’u bod nhw’n 

ddiogel ar-lein. 

mae'n bwysig nodi digwyddiadau a 

chyfnodau allweddol mewn bywyd.  

• Gall partneriaethau â sefydliadau 

cymdeithas sifil a gwasanaethau 

cyhoeddus perthnasol gynyddu 

cyrhaeddiad gweithgareddau 

cynhwysiant digidol a gwella 

cydgysylltiad, gan osgoi datblygu 

gweithgareddau newydd a thebyg. 

• Gall ysgogi perthnasoedd 

cymdeithasol allweddol defnyddwyr 

hwyluso ymyriadau. Mae 

rhwydweithiau cymdeithasol, ffrindiau a 

theulu yn darparu cymorth emosiynol a 

gwybyddol pwysig, yn lleihau gorbryder 

ac yn cynyddu ymddiriedaeth – sydd 

oll yn effeithio ar ddatblygu a chynnal y 

cymhelliant sydd ei angen i gaffael 

mynediad corfforol at TGCh, i hyfforddi 

a datblygu sgiliau, ac i ddefnyddio 

technolegau digidol. 

 

Casgliad 
Mae cynhwysiant digidol yn hwyluso mynediad at wasanaethau sy'n cael effaith 

gadarnhaol ar iechyd, cyflogaeth, addysg a thai. Felly, gall eithrio o'r amgylchfyd 

digidol, neu hyd yn oed fynediad rhannol ato, fod yn ffynhonnell anghydraddoldeb 

economaidd a chymdeithasol, yn enwedig wrth i ddigideiddio gynyddu a 

chymdeithasau ddod yn fwy dibynnol ar TGCh. Mae allgáu digidol yn llesteirio gallu 

pobl i gymryd rhan mewn perthnasoedd cymdeithasol ac yn y gweithgareddau 

economaidd, cymdeithasol, diwylliannol neu wleidyddol sydd ar gael i'r rhan fwyaf o 

bobl mewn cymdeithas. Mae cysylltiadau cryf rhwng allgáu cymdeithasol ac allgáu 

digidol wedi'u sefydlu ers tro. Mae allgáu digidol wedi'i ganoli mewn grwpiau sy'n 

agored i niwed ac mae tystiolaeth bod allgáu cymdeithasol ac anfantais economaidd 

wedi dod yn benderfynyddion cryfach o ymddieithrio digidol. Pryder mwy diweddar 

yw'r 'rhaniad digidol trydedd lefel', sy'n canolbwyntio ar wahaniaethau yn y budd a 

geir o ddefnyddio’r rhyngrwyd a bylchau yng ngallu unigolion i drosi eu mynediad at y 

rhyngrwyd a'u defnydd ohono yn ganlyniadau ffafriol.  

Mae’r diffyg tystiolaeth werthuso gadarn ar bolisïau i leihau allgáu digidol yn y 

llenyddiaeth ryngwladol yn ei gwneud yn anodd nodi 'beth sy'n gweithio' yn y maes 

hwn. Fodd bynnag, mae arwyddion clir bod angen i bolisïau fynd i'r afael â mynediad 

corfforol at TGCh, tlodi data a llythrennedd digidol. Heb wella cynhwysiant digidol 

mewn byd sy'n gynyddol ddigidol, bydd y rhai sydd wedi'u hallgáu'n ddigidol yn cael 

eu gwthio fwyfwy i’r cyrion a'u gadael ymhellach ar ôl. 

Trosglwyddo i Gymru 
Mae polisïau i leihau allgáu digidol, fel gwella mynediad corfforol at offer TGCh, 

lleihau tlodi data a gwella llythrennedd a chymhelliant digidol, yn berthnasol iawn i'r 

blaenoriaethau cyfredol a nodwyd gan Lywodraeth Cymru yn y maes polisi hwn. Hyd 

yma, mae strategaethau yng Nghymru wedi canolbwyntio ar ddatblygu dulliau priodol 

o ymdrin â'r hyn y mae'r llenyddiaeth a archwiliwyd yn ei ddiffinio fel rhaniad digidol 

lefel 'gyntaf' ac 'ail' lefel (sy'n ymwneud â mynediad a sgiliau), ond mae rhagor o le i 

archwilio gwahaniaethau 'trydedd' lefel (sy’n ymwneud â’r budd gwahaniaethol a geir 

o ddefnyddio’r rhyngrwyd a bylchau yng ngallu unigolion i drosi eu mynediad at y 

rhyngrwyd a'u defnydd ohono yn ganlyniadau ffafriol). 

Camau gweithredu addawol 
Daw'r adran hon i ben gyda chamau gweithredu addawol i'w hystyried yng nghyd-

destun Cymru fel rhai sy'n deillio o'r dadansoddiad o'r llenyddiaeth ryngwladol: 

1. Mynediad at ddyfeisiau a chysylltedd 

• Er bod fforddiadwyedd yn elfen allweddol mewn perthynas â mynediad, a bod 

defnydd digidol yn sensitif i bris, mae rhaglenni llwyddiannus yn gofyn am 

ddull cyfannol, ac mae’n rhaid iddynt fynd i'r afael ag agweddau eraill sy’n 

gysylltiedig â chymhelliant, sgiliau a hyfforddiant.  

• Mae gwahaniaethau o ran defnydd hefyd yn cael eu llywio gan y perthnasedd 

canfyddedig i anghenion defnyddwyr, na all hygyrchedd digidol yn unig eu 

newid. 

2. Gall rhaglenni llythrennedd digidol leihau allgáu digidol. Fodd bynnag, mae 

yna ddiffyg tystiolaeth werthuso o ansawdd uchel i helpu i lywio 'yr hyn sy'n 

gweithio'. Mae angen mynd i'r afael â rhwystrau ysgogol, ac mae rhaglenni 

llythrennedd yn debygol o fod yn fwy llwyddiannus o'u cysylltu ag angen clir. 

Atodiad: Methodoleg 

Diffiniad o dlodi ac allgáu cymdeithasol 
At ddibenion y prosiect hwn, cytunwyd y byddai cysyniad aml-ddimensiwn o 

anfantais, gan gynnwys dimensiynau cymdeithasol yn ogystal ag economaidd, yn 

cael ei fabwysiadu. Mae Matrics Allgáu Cymdeithasol Bryste (B-SEM) (Levitas et al., 

2007) yn darparu'r strwythur damcaniaethol sy'n sail i ddethol meysydd polisi. Mae'r 

B-SEM yn defnyddio'r diffiniad ymarferol canlynol o allgáu cymdeithasol:  

“Proses gymhleth ac aml-ddimensiwn yw allgáu cymdeithasol. Mae'n 

cynnwys diffyg neu wrthod adnoddau, hawliau, nwyddau a 

gwasanaethau, a'r anallu i gymryd rhan yn y berthynas a'r 

gweithgareddau arferol, sydd ar gael i'r rhan fwyaf o bobl mewn 

cymdeithas, boed hynny mewn meysydd economaidd, cymdeithasol, 

diwylliannol neu wleidyddol. Mae'n effeithio ar ansawdd bywyd 

unigolion a thegwch a chydlyniant cymdeithas gyfan."(Levitas et al., 

2007, tud.9). 

Mae wedi'i strwythuro o amgylch tri phrif faes a deg is-faes (gweler Tabl A1). 

Tabl A1: Meysydd ac is-feysydd B-SEM 

A. Adnoddau:  

A1: Adnoddau 

materol/economaidd 

Mae hyn yn cynnwys allgáu mewn perthynas ag 

incwm, hanfodion sylfaenol (fel bwyd), asedau, dyled 

ac allgáu ariannol. 

A2: Mynediad at 

wasanaethau 

cyhoeddus a phreifat 

Mae hyn yn ymwneud ag allgáu o wasanaethau 

cyhoeddus a phreifat oherwydd bod gwasanaethau’n 

annigonol, yn anfforddiadwy neu nad ydynt ar gael. 

Mae'r ystod o wasanaethau yn cwmpasu 

gwasanaethau cyhoeddus, cyfleustodau, trafnidiaeth 

a gwasanaethau preifat (gan gynnwys gwasanaethau 

ariannol). 

A3: Adnoddau 

cymdeithasol 

Mae hyn yn adlewyrchu ymwybyddiaeth gynyddol o 

bwysigrwydd rhwydweithiau cymdeithasol a chymorth 

cymdeithasol ar gyfer lles unigolion. Mae agwedd 

allweddol yn ymwneud â phobl sydd wedi'u gwahanu 

oddi wrth eu teulu a'r rhai sydd wedi'u sefydliadoli. 

B. Cyfranogiad:  

B1: Cyfranogiad 

economaidd 

Mae hyn yn cynnwys cymryd rhan mewn cyflogaeth – sydd 

nid yn unig yn bwysig ar gyfer cynhyrchu adnoddau ond sydd 

hefyd yn agwedd ar gynhwysiant cymdeithasol ynddo'i hun. 

Mae p'un a yw gwaith yn brofiad cadarnhaol, cynhwysol yn 

dibynnu'n rhannol ar y gwobrau ariannol a ddaw yn ei sgil, ac 

yn rhannol ar natur ac ansawdd y gwaith. Deëllir gwaith yn 

fras ac mae'n cynnwys gweithgareddau gofalu a gwaith di-

dâl. 

B2: Cyfranogiad 

cymdeithasol 

Mae hyn yn cynnwys cymryd rhan mewn gweithgareddau 

cymdeithasol cyffredin yn ogystal â chydnabod pwysigrwydd 

cyflawni rolau ystyrlon (e.e. fel rhieni, neiniau a theidiau, 

plant). 

B3: Diwylliant, 

addysg a sgiliau 

Mae hyn yn cwmpasu cyfalaf diwylliannol a chyfranogiad 

diwylliannol. Mae'n cynnwys caffael cymwysterau ffurfiol, 

sgiliau a mynediad at wybodaeth yn ehangach, er enghraifft 

cynhwysiant llythrennedd digidol. Mae hefyd yn cynnwys 

gweithgareddau diwylliannol a hamdden. 

B4: Cyfranogiad 

gwleidyddol a 

dinesig 

Mae hyn yn cynnwys cymryd rhan mewn prosesau 

gwleidyddol ffurfiol yn ogystal â mathau o weithgarwch 

gwleidyddol distrwythur ac anffurfiol, gan gynnwys ymgysylltu 

dinesig a chyfranogiad cymunedol. 

C. Ansawdd bywyd:  

C1: Iechyd a lles Mae hyn yn ymdrin ag agweddau ar iechyd. Mae hefyd yn 

cynnwys agweddau eraill sy'n ganolog i les unigolion megis 

boddhad bywyd, datblygiad personol, hunan-barch, a bod yn 

agored i stigma. 

C2: Amgylchedd 

byw 

Mae hyn yn canolbwyntio ar nodweddion yr amgylchedd byw 

'dan do', gyda dangosyddion ansawdd tai, tai annigonol ac 

allgáu ar ffurf digartrefedd; a'r amgylchedd byw 'awyr agored', 

sy'n cynnwys nodweddion cymdogaeth. 

C3: Troseddu, 

niwed a 

throseddoleiddio 

Mae hyn yn cynnwys amlygiad i niwed, diogelwch 

gwrthrychol/goddrychol a throseddu a throseddoleiddio. 

Mae’n adlewyrchu natur waharddol bosibl bod yn destun 

niwed, yn ogystal ag allgáu, stigmateiddio a 

throseddoleiddio'r cyflawnwyr. 

Nodiadau: y disgrifiadau o'r is-feysydd yw dealltwriaeth yr awduron o'r hyn y mae pob is-faes yn ei gynnwys yn 

seiliedig ar Levitas et al. (2007).  

Dewis meysydd polisi 
I ddechrau, nododd y tîm ymchwil restr hir o 40 o feysydd polisi gan gyfeirio at 

feysydd ac is-feysydd y B-SEM. Llywiwyd y rhestr hir, yn rhannol, gan adolygiad o 

dueddiadau allweddol mewn tlodi ac allgáu cymdeithasol yng Nghymru, ar draws y 

deg is-faes, a gynhaliwyd gan WCPP (Carter, 2022a); ystyried pwerau datganoledig 

Llywodraeth Cymru ar draws meysydd polisi; a chyfarfodydd ag arbenigwyr. O'r 

rhestr hir hon, cytunwyd ar restr fer o 12 maes polisi. Wrth lunio’r rhestr fer, ystyriwyd 

cyngor ar feysydd blaenoriaeth a nodwyd gan grŵp ffocws o arbenigwyr, ond yn y 

pen draw dewiswyd y rhestr derfynol o 12 polisi gan Lywodraeth Cymru.  

Mae'r set derfynol o 12 maes polisi yn cwmpasu sbectrwm eang o fewn y B-SEM, ac 

mae'r rhan fwyaf yn gysylltiedig â mwy nag un is-faes o fewn y B-SEM (Ffigur A1). 

Fodd bynnag, ni ddylid ystyried bod y detholiad terfynol yn gynhwysfawr o safbwynt 

polisi tlodi ac allgáu cymdeithasol. Y rheswm am hyn yw nad yw rhai meysydd polisi 

pwysig wedi'u datganoli i Lywodraeth Cymru ac, felly, ni chawsant eu cynnwys. Er 

enghraifft, er bod digonolrwydd nawdd cymdeithasol yn sbardun allweddol i dlodi, nid 

oes gan Lywodraeth Cymru bwerau ar hyn o bryd i bennu elfennau allweddol o bolisi 

nawdd cymdeithasol (e.e. cyfraddau a meini prawf cymhwysedd ar gyfer y prif fudd-

daliadau mewn gwaith a di-waith). Dyma'r rheswm pam rydym yn canolbwyntio ar un 

agwedd ar nawdd cymdeithasol, sef y nifer sy'n manteisio ar drosglwyddiadau arian 

parod, y mae gan Lywodraeth Cymru bŵer i ddylanwadu arni.  

Ffactor arall oedd cwmpas a graddfeydd amser y prosiect, a oedd yn cyfyngu'r dewis 

i 12 maes polisi ac yn golygu bod rhaid eithrio meysydd pwysig eraill (er enghraifft, 

gofal cymdeithasol, gofal iechyd a throseddu). Er mwyn sicrhau bod modd rheoli'r 

adolygiadau, roedd hefyd angen nodi ffocws ar gyfer pob un o'r 12 maes polisi. 

Nododd y tîm ymchwil ffocws ar gyfer pob un o'r adolygiadau ar sail cwmpas 

cychwynnol byr o'r dystiolaeth ymchwil a thrafod â WCPP, a ymgynghorodd ag 

arbenigwyr sector a pholisi lle y bo'n berthnasol. Mae hyn yn golygu ei bod yn 

debygol y bydd polisïau ychwanegol y gellid eu cynnwys mewn strategaeth tlodi ac 

allgáu cymdeithasol gan Lywodraeth Cymru o fewn y 12 maes polisi ac yn ogystal â’r 

12 maes polisi a adolygwyd.     

Ffigur A1. Y meysydd polisi a ddewiswyd wedi'u mapio i is-feysydd B-SEM 

perthnasol 

Ffynhonnell: paratowyd gan yr awduron 

Nodiadau: Mae'r ffigur yn amlinellu sut mae'r 12 maes polisi a ddewiswyd yn cysylltu â'r matrics B-SEM: mae 

llinellau trwm yn dangos y berthynas rhwng pob maes polisi a’r prif is-faes/is-feysydd B-SEM, mae llinellau toredig 

ysgafn yn nodi is-feysydd B-SEM eilaidd a ddewiswyd y mae'r polisïau'n gysylltiedig â nhw (mae rhestr lawn o'r 

'is-feysydd eilaidd' hyn wedi'i chynnwys yn yr adolygiadau penodol). 

Camau adolygu 
Yn yr adran 'tystiolaeth o effeithiolrwydd polisi', er nad oedd yn bosibl cynhyrchu 

adolygiad systematig llawn (er bod tystiolaeth o adolygiadau systematig presennol a 

dadansoddiadau meta-lefel wedi'u cynnwys pan oeddent ar gael), mabwysiadwyd 

dull strwythuredig. I ddechrau, roedd hyn yn cynnwys gwerthuso cyflwr y llenyddiaeth 

berthnasol, gan ganolbwyntio ar b’un a aseswyd effeithiolrwydd drwy ddulliau yr 

ystyrir yn gyffredinol eu bod yn fwy addas i sefydlu achosoldeb (e.e. ar sail cynlluniau 

graddio hierarchaidd fel Graddfa Dull Gwyddonol Maryland (Sherman et al., 1997) 

neu lefelau tystiolaeth Canolfan Rhydychen ar gyfer Meddygaeth seiliedig ar 

Dystiolaeth (OCEBM) (Howick et al., 2011)), megis hapdreialon rheoledig, meta-

ddadansoddiadau o hapdreialon rheoledig ac astudiaethau lled-arbrofol eraill. Er bod 

hapdreialon rheoledig yn arbennig o effeithiol wrth nodi a yw ymyriad penodol wedi 

cael effaith mewn cyd-destun penodol, gallai mathau eraill o dystiolaeth, fel 

astudiaethau lled-arbrofol ac arsylwadol gyda rheolaethau priodol, fod yn fwy addas, 

yn dibynnu ar y math o ymyriad, i sefydlu'r ystod o ganlyniadau a gyflawnwyd yn 

ogystal â rhoi dealltwriaeth o effeithiau dosbarthiadol a chaniatáu ar gyfer 

dadansoddi is-grwpiau (h.y. 'i bwy' y gweithiodd yr ymyrraeth). Wrth asesu’r 

dystiolaeth, dewiswyd astudiaethau achos i ymhelaethu ymhellach ar rai o'r 

canfyddiadau allweddol a ddeilliodd o'r adolygiad ac i nodi enghreifftiau penodol o 

ymyriadau polisi addawol. 

Mewn ambell faes, tynnodd yr adolygiad o lenyddiaeth sylw at ddiffyg gwerthusiadau 

cadarn – mae'r adolygiadau'n tanlinellu hyn ac yn cyflwyno'r dystiolaeth orau a 

ganfuwyd ynghyd ag asesiad o gryfder y dystiolaeth. Lle y bo'n bosibl, ystyriwyd 

gwerthusiad o'r mecanweithiau newid sylfaenol hefyd, gan ganiatáu ar gyfer esbonio 

nid yn unig a yw ymyriad penodol yn gweithio, ond hefyd pam, gan felly hefyd 

hwyluso'r gwaith o nodi heriau a ffactorau hwyluso, sy'n hanfodol wrth feddwl nid yn 

unig am 'beth' y dylid ei wneud ond hefyd 'sut' y gellir ei weithredu orau.  

 

Diolchiadau 
Rydym yn ddiolchgar i nifer o arbenigwyr a fynychodd gyfres o grwpiau ffocws yr 

oedd eu mewnbwn wedi:  

• helpu i lywio'r broses o nodi meysydd polisi allweddol; 

• gwella ein dealltwriaeth o drosglwyddo polisïau i Gymru; a  

• llywio ein hystyriaeth o heriau gweithredu a ffactorau hwyluso.  

Hoffem ddiolch hefyd i'r bobl ganlynol am gynnal adolygiad cymheiriaid o'r 

adolygiadau polisi: Dr Rod Hick, Prifysgol Caerdydd; Dr Victoria Winckler, Sefydliad 

Bevan; a Gwennan Hardy; y Ganolfan Cyngor ar Bopeth. Helpodd Amanda Hill-

Dixon, Dan Bristow, Manon Roberts ac Isabelle Carter yn WCPP i lywio'r prosiect a 

rhoesant adborth amhrisiadwy a sylwadau manwl ar ddrafftiau o'r adolygiadau polisi. 

